
toelis tjoemah oentoek golongan jang masih beladjar, boekan aken goena marika jang terkenal faham dalem ilmoe batin dan philosofie agoeng, jang soedah tentoe tida perloe aken batja atawa denger katerangan dari satoe penoelis jang pengataoeannja masih serba koerang.

Maski kita poenja toedjoean, dengen salin dan bitjarain Tao Teh King, tjoemah boeat orang-orang berpangataoean saderhana jang ingin beladjar, tapi kita soedah tjoba sabisa-bisa aken bikin maksoed dan toedjoeannja Lao Tze djadi lebih terkenal antara golongan orang jang membatja Melajoe Rendah, sebab sampe di boelan Mei 1935, koetika moelai dimoeat dalem Moestika Dharma, kitab Tao Teh King belon disalin ka dalem bahasa Melajoe. Lantaran kita ambil dari bahasa Inggris, maka boekan sadja boleh djadi, hanja soedah pasti ada banjak bagian jang tida tjotjok atawa berlaenan kapan dibanding dengen Tao Teh King hoeroef Tionghoa. Maka kita bersedia aken tadah tjelahan dan tertawa'an dari golongan sastrawan jang faham klassiek Tionghoa, boeat mana kita tjoemah bisa hiboerken hati oleh pengataoean jang kita soedah tjoba kerdjain itoe salinan dari bahasa Inggris sabaek-baeknja dan satjotjok-tjotjoknja jang kita sanggoep, hingga djikaloe ada kasalahan, itoelah boekan dengen disengadja dan boekan kita jang haroes tanggoeng sendirian.

Kita toenggoein dengen merasa girang terbitnja Tao Teh King Melajoe jang lebih tjotjok dan lebih terang, jang ditoelis oleh achli hoeroef dan bahasa Tionghoa menoeroet kitab origineel-nja. Samentara itoe boekoe salinan jang diharep-harep masih belon moentjoel, kita merasa poeas soedah bisa selèsèken ini satoe pakerdja'an jang, biar poen masih koerang sampoerna, kita pertjaja aken mendjadi satoe tambahan jang berärti boeat memberi kenal Taoisme pada golongan jang membatja Melajoe, dan berbareng dengen itoe kita poen djadi bikin tambah

